
Hoofstuk van die dag: Jeremia
12

As voetsoldate jou moeg hardloop, hoe sal jy teen perde kan
hardloop? (Jer 12:5)

Sy roeping as profeet is besig om Jeremia onder te kry. In
vers 1-4 bekla hy sy lot by die Here. Dis reg dat God die
goddelose straf, en daarvoor bid hy, maar hoekom moet hy
swaarkry? Hy lewe immers naby aan die Here (vers 3).

Ons kry hierdie soort klag op verskillende plekke in die
Bybel. Dink maar aan Abraham, wat op die Here se roepstem sy
land en mense gelos het en die onbekende ingetrek het, net om
vir jare kinderloos te bly (Gen 15:2). Of Josef in die tronk.
Of Dawid, op vlug vir Saul. Dis mense wat ontdek het dat God
se pad vir hulle glad nie so blink is nie. Selfs Paulus het
daarmee geworstel (2 Kor 12:7-8; vgl Hand 28:15b). En
natuurlik die Here Jesus in Getsemane!

Dalk het jy ook al so gevoel. Dis deel van ons navolging van
Christus, om ons kruis op te neem en Hom te volg. Soms, as jy
so voel, kom die Here met troos en bemoediging, maar ander
kere moet jy eenvoudig besef dat vasbyt die enigste manier is.
Dit was God se antwoord aan Jeremia (vers 5). Kyk ook na Rom
5:3-5.

